
GOFAL, CHWARAE, DYSGU A DATBLYGIAD PLANT 

Lefel 3 

Ionawr 2021 

Uned 330: Egwyddorion a damcaniaethau sy'n dylanwadu ar ofal, dysgu, 
chwarae a datblygiad plant yn yr 21ain ganrif yng Nghymru 

Gan fod hwn yn gymhwyster newydd, roedd y mathau o gwestiynau yn debyg i'r rhai a 
ddefnyddiwyd yn y papur Deunyddiau Asesu Enghreifftiol. Nid oedd unrhyw gwestiynau 
annisgwyl, ac ymatebodd yr ymgeiswyr yn dda i'r cwestiynau drwy'r papur. Roedd y mathau 
o gwestiynau yn darparu amrediad o gwestiynau tariff is a thariff uwch ar draws cynnwys 
manyleb uned 330. Roedd y cwestiynau'n profi gallu'r ymgeiswyr i ddefnyddio'u gwybodaeth 
a'u dealltwriaeth o egwyddorion a damcaniaethau testunau 1-5. 

Nod yr uned yw adeiladu ar wybodaeth am ddysgu damcaniaethol ac ymestyn yr elfen 
ymarferol i gymhwyso ymgeiswyr i ymateb i'r cwestiynau yn seiliedig ar eu profiadau, 
gwybodaeth a'u dealltwriaeth. Rhoddwyd cynnig ar bob cwestiwn gan yr ymgeiswyr a 
darparwyd ymatebion yn bennaf ar sail gwybodaeth ddamcaniaethol. Prin iawn oedd y 
dystiolaeth neu fyfyrio ar ymarfer. Mae hyn yn amlwg o ystyried y sefyllfa bresennol ynghylch 
cyfnodau clo Covid y Llywodraeth oherwydd y pandemig a chanlyniad diffyg ymarfer mewn 
amgylchedd addas yn y gweithle.  

Roedd y cwestiynau'n hygyrch i'r rhan fwyaf o ymgeiswyr a mesurwyd amseru'r papur yn 
dda. Cwblhawyd pob papur ar-lein ac roedd eu hymatebion yn gyffredinol glir ac yn well o 
gael y cyfle i deipio yn hytrach nag ysgrifennu eu hatebion. Rhoddwyd cynnig ar bob 
cwestiwn wrth i ymgeiswyr weithio drwy'r papur ar-lein. Roedd atebion yr ymgeiswyr yn 
amrywio yn eu hymatebion ond roeddent yn aml iawn yn aflwyddiannus wrth ateb y 
cwestiwn yn ôl y berfau gorchmynnol. Roedd rhai ymgeiswyr wedi rhestru neu ddefnyddio 
pwyntiau bwled lle roedd angen esbonio neu drafod yn yr ymateb. Roedd hyn hefyd yn 
amlwg lle roedd yn ofynnol i ymgeiswyr wahaniaethu rhwng dau bwynt gyda'r cwestiwn.  

Cw.1  Mae bod yn gorfforol weithgar drwy wneud gweithgareddau hamdden a 
chwaraeon yn hanfodol i ddatblygiad cyfannol pobl ifanc. 

Trafodwch y manteision i bobl ifanc o wneud gweithgareddau chwaraeon yn 
unigol neu mewn grŵp.  

Mae'r cwestiwn hwn yn galluogi ymgeiswyr i fynegi eu safbwyntiau am destun a 
fyddai'n faes profiad iddynt drwy gydol eu plentyndod eu hunain. Dangosodd y rhan 
fwyaf o'r dysgwyr ddealltwriaeth glir o'r manteision i bobl ifanc o wneud 
gweithgareddau chwaraeon. Cysylltodd llawer o ddysgwyr eu trafodaeth â datblygiad 
cyfannol a gwnaethant ystyried datblygiad cymdeithasol, emosiynol, corfforol a thwf. 
Trafodwyd materion yn ymwneud ag iechyd meddwl yn aml, ac roedd agweddau 
cefnogol trylwyr a chefnogaeth emosiynol yn bwyntiau cyffredin. Dyfarnwyd marciau 
uwch i ymgeiswyr a oedd yn mynegi trafodaeth dda gan ddangos gwybodaeth a 
dealltwriaeth. Ar y cyfan, roedd hwn yn gwestiwn a enillodd farciau uchel a chafodd 
ymgeiswyr ddechrau da. Roedd trafodaeth rhai ymgeiswyr yn wan ond gwnaeth y 
mwyafrif ddatblygu trafodaeth bellach ar bwysigrwydd gwaith tîm, arweiniad a 
chefnogi datblygiad atebolrwydd a chymhelliant wrth ddysgu drwy chwaraeon. 

Cw.2 Mae 'Cynllun Ysgolion Iach – Rhwydwaith Cymru' yn disgrifio ysgol sy'n hybu 
iechyd fel un sy'n 'mynd ati'n frwd i hybu, diogelu ac ymgorffori iechyd a 
llesiant corfforol, meddyliol a chymdeithasol ei chymuned drwy gymryd camau 
gweithredu cadarnhaol' (Iechyd Cyhoeddus Cymru 2019).  

 
Disgrifiwch sut mae ysgolion yn gallu hybu iechyd a llesiant plant gyda 
chymorth y Cynllun Ysgolion Iach.  

 
Roedd iechyd a llesiant cadarnhaol i blant yn bwyntiau trafod allweddol  
ac roedd ymatebion llwyddiannus yn dangos disgrifiad da iawn o'r cyfleoedd i 
ysgolion wrth hybu'r Cynllun Ysgolion Iach. Mae'r cwestiwn hwn yn cefnogi 
dealltwriaeth ymgeiswyr o ddatblygu ffyrdd iach o fyw i blant a mynegodd llawer o 
ymgeiswyr gysylltau da â phwysigrwydd hybu bwyd a ffitrwydd ysgol gyfan i blant a 
staff drwy ddarparu bwydydd iach, annog iechyd meddwl cadarnhaol a datblygu 
cysylltiadau da rhwng y cartref a’r ysgol ac annog bocsys bwyd iach ond roedd 
atebion yn gyfyngedig ac yn atebion rhai ymgeiswyr, trafodwyd cynlluniau eraill nad 
oeddent yn ateb y cwestiwn. 

 
Cw.3 Mae hybu iechyd meddwl da a chodi ymwybyddiaeth yn ddull pwysig o wella 

llesiant mewn cymdeithas.  
 

Gwerthuswch fanteision codi ymwybyddiaeth o faterion iechyd meddwl i 
gefnogi unigolion.  
 
Enillodd mwyafrif yr ymgeiswyr y marciau uchaf yn y cwestiwn hwn. Roedd yr atebion 
yn eang ac yn amrywio ac roeddent yn gwerthuso manteision codi ymwybyddiaeth o 
faterion iechyd meddwl yn dda iawn. Roedd yr atebion yn canolbwyntio ar y cwestiwn 
ac yn dangos tystiolaeth glir gydag enghreifftiau mewn nifer o ymatebion. Atebodd 
mwyafrif yr ymgeiswyr y cwestiwn hwn mewn ffordd aeddfed a gwybodus gan 
amlygu pwyntiau allweddol ynghylch codi ymwybyddiaeth drwy siarad yn agored, 
lleihau stigma, adnabod yr arwyddion a chefnogi'r symptomau a cheisio cymorth.  

 
Cw.4 (a) Mae profiadau newydd ac amgylchiadau sy’n newid yn gallu cael effaith 

sylweddol ar ymddygiad plentyn.  
 

Crynhowch (summarise) effaith dau fath o drawsnewidiad (transitions) 
fyddai’n gallu effeithio ar ymddygiad plentyn.  
 
Roedd y cwestiwn hwn yn gyflwyniad i gwestiwn dilynol mwy heriol yn 4(b). 
Yn gyffredinol, gwnaeth yr ymgeiswyr gynnydd da yn y cwestiwn hwn a 
gwnaethant ateb gan ddangos gwybodaeth a dealltwriaeth dda. Nododd 
mwyafrif yr ymgeiswyr y mathau o gyfnodau trawsnewid sy'n nodweddiadol 
mewn plentyndod a gwnaethant grynhoi sut gall y cyfnod trawsnewid effeithio 
ar eu hymddygiad. Roedd rhai wedi cynnwys enghreifftiau i gefnogi eu 
crynodeb. Roedd y rhan fwyaf o'r atebion yn gyfyngedig i fathau mwy 
sylfaenol o gyfnodau trawsnewid yn ymwneud â symud tŷ, ysgariad neu frawd 
neu chwaer newydd. Roedd y cwestiwn yn cynnig cyfle i fynegi'n llawn ond 
roedd y rhan fwyaf o fathau o gyfnodau trawsnewid yn gyfyngedig ac roedd yr 
effaith a'r ymddygiadau a oedd yn dilyn hefyd yn gyfyngedig.  

Cw.4 (b) Disgrifiwch sut mae oedolion yn gallu cefnogi plant i leihau problemau 
ymddygiad wrth iddyn nhw brofi unrhyw drawsnewidiadau pwysig yn eu 
bywydau.  

 

Ychydig o gynnydd a wnaeth mwyafrif helaeth yr ymgeiswyr yn y cwestiwn 
hwn. Roedd ymatebion yn gyfyngedig ac roedd diffyg profiad amlwg yn y 
maes gwybodaeth hwn. Roedd yr atebion yn canolbwyntio ar gefnogaeth 
emosiynol, gymdeithasol ac ymddygiadol heb lawer o drafodaeth. Nododd 
rhai atebion y gefnogaeth y gellir ei darparu ar gyfer plant drwy sesiwn un i un 
neu arbenigwyr ymddygiad ond nid oeddent yn datblygu nac yn disgrifio sut 
gall y gefnogaeth leihau materion ymddygiad.  
 

Cw.5 Mae brechu plant yn digwydd yn rheolaidd fel rhan o raglen imiwneiddio 
Iechyd Cyhoeddus Cymru.  

 

Amlinellwch beth yw gwerth ac effaith y rhaglen imiwneiddio ar iechyd, llesiant 
a datblygiad plant drwy gydol eu bywydau.  
 

Ymatebodd llawer o ymgeiswyr yn llawn i'r cwestiwn hwn a gwnaethant ddangos 
dealltwriaeth dda o bwysigrwydd brechiadau i blant drwy gydol eu bywydau. Fel y 
bwriadwyd, roedd y cwestiwn hwn ychydig yn heriol ac roedd angen mwy na dim ond 
gosodiadau neu frawddegau byr. Dim ond nodi pwysigrwydd cael brechiadau y 
gwnaeth llawer o ymgeiswyr nad oedd yn dangos digon o fanylder wrth fynegi gwerth 
ac effaith ar iechyd, llesiant a datblygiad plant. Roedd atebion da yn amlinellu gwerth 
ac effaith amddiffyniad torfol yn y gymuned, amddiffyniad rhag clefydau marwol i 
effeithio ar leihau anghydraddoldebau iechyd. Darparodd nifer bach o ymgeiswyr 
enghreifftiau o raglenni imiwneiddio plant gan amlinellu pwysigrwydd yr amddiffyniad 
ac iechyd a llesiant gwell drwy leihau lledaeniad clefyd.  
 

Cw.6 Fel rhan o gwricwlwm y Blynyddoedd Cynnar, mae’r plant wedi bod yn dysgu 
am fywydau pob dydd, eu cartrefi, eu teuluoedd a phobl eraill. Mae Alice wedi 
dod adref o’r ysgol ac wedi gofyn i’w thad-cu / taid am hen ffotograffau a 
phethau mae ef wedi’u cadw o’i blentyndod. Mae hi eisiau mynd â nhw i’r 
ysgol.  

 

Aseswch pa mor werthfawr yw hi i Alice archwilio’r gorffennol er mwyn hybu ei 
dysgu a’i datblygiad.  

 

Roedd y cwestiwn hwn yn dibynnu ar y gallu i ddeall pa mor werthfawr yw hi i Alice 
ddysgu am ei theulu ac, yn arbennig, am blentyndod ei thad-cu/taid a hefyd i asesu'r 
dysgu a'r datblygiad y gellir eu meithrin drwy'r maes hwn yn y Cwricwlwm 
Blynyddoedd Cynnar. Roedd llawer o ymgeiswyr yn gallu ennill y marciau uchaf drwy 
fodloni'r pwyntiau gofynnol ond roedd rhai yn dangos diffyg dealltwriaeth ac roedd 
ymatebion yn fyr heb asesu rhyw lawer y gwerth posibl i Alice. Roedd atebion da yn 
cynnwys rhai meysydd trafod allweddol yn ymwneud ag Alice yn dysgu am y 
gorffennol a'r dyddiau a fu a sut gallant gefnogi ei dealltwriaeth o fywyd o ddydd i 
ddydd ar gyfer ei thad-cu/taid. Dangosodd nifer o ymgeiswyr bwysigrwydd Alice yn 
dysgu mewn amgylchedd cadarnhaol a chael cyfleoedd i ofyn cwestiynau ond roedd 
yr ymatebion yn ymwneud â'r ddealltwriaeth o'r maes dysgu hwn yn gyfyngedig.  

Cw.7 (a) Mae Samara wedi cael diagnosis o ddyslecsia ac mae hi newydd 
ddechrau ym mlwyddyn 7 yn yr ysgol leol. Mae'r ysgol yn pwysleisio 
gwerth amgylchedd dysgu cynhwysol. Mae rhieni Samara'n poeni sut 
bydd yr ysgol yn cefnogi anghenion eu merch ac maen nhw wedi gofyn i 
gael cyfarfod â'r ysgol.  

 
Ystyriwch yr heriau gallai Samara eu hwynebu yn yr ysgol, oherwydd ei 
dyslecsia.  
 

Roedd y cwestiwn hwn yn gyflwyniad i gwestiwn dilynol mwy heriol yn 7(b). 
Ymatebodd yr ymgeiswyr yn dda a gwnaethant ddatblygu ymatebion da o'r 
anawsterau y gallai Samara eu hwynebu yn yr ysgol, ond roedd diffyg 
dealltwriaeth yn yr atebion o werth amgylchedd dysgu cynhwysol. Roedd 
mwyafrif helaeth yr ymatebion yn ymwneud yn benodol â heriau dysgu 
Samara oherwydd anawsterau emosiynol a chymdeithasol. Dywedodd llawer 
y gall fod yn cael ei bwlio, dan straen neu gall gwaith cartref fod yn anodd iddi 
hi, a oedd yn canolbwyntio'n gyffredinol ar ddechrau mewn ysgol newydd. 
Roedd lleihad amlwg yn yr ymatebion a oedd yn ymwneud yn benodol â 
dyslecsia a'r heriau ymarferol y gellir eu hwynebu o fewn amgylchedd ystafell 
ddosbarth.  
 

Cw.7 (b) Trafodwch strategaethau dysgu cynhwysol gallai'r ysgol eu defnyddio i 
gefnogi unigolion sydd ag anghenion ychwanegol penodol  

 
Roedd y cwestiwn hwn yn canolbwyntio ar wybodaeth a dealltwriaeth yr 
ymgeisydd o'r strategaethau a ddefnyddir mewn ysgolion i gefnogi plant ag 
anghenion ychwanegol penodol. Cyfyngedig oedd y drafodaeth ym mwyafrif 
yr atebion a gosodiad oedd yr ymatebion yn bennaf. Roedd rhai ymatebion da 
lle roedd ymgeiswyr wedi dewis trafod nifer bach o anghenion dysgu ac wedi 
trafod gweithgareddau, cefnogaeth ac arweiniad y gellir eu darparu ar gyfer 
plant sydd angen cefnogaeth benodol. Ymatebodd rhai gyda gosodiadau o 
gael cefnogaeth un i un neu staff ADY ond nid oedd y drafodaeth oedd yn 
ymwneud â strategaethau dysgu cynhwysol neu gefnogaeth y gellir ei 
darparu wedi'i datblygu ddigon. Yn gyffredinol, cafodd ymgeiswyr drafferth 
wrth ymateb i sut mae ysgolion yn defnyddio strategaethau dysgu cynhwysol 
drwy adnoddau dysgu, gemau, adnoddau neu dechnoleg gynorthwyol i fod o 
fudd i amgylchedd dysgu cynhwysol a'i gefnogi.  
 

Cw.8 (a) Amlinellwch beth yw gwerth a phwrpas Deddf Anghenion Dysgu 
Ychwanegol a’r Tribiwnlys Addysg (Cymru) 2018.  

 
Roedd y cwestiwn hwn yn anodd i'r rhan fwyaf o ymgeiswyr gan ei fod yn 
canolbwyntio ar yr ymgeisydd yn gallu adalw ei wybodaeth a'i ddealltwriaeth o 
ddeddfwriaeth mewn perthynas â ymyrryd yn gynnar ac asesu anghenion. 
Roedd ymatebion yn fyr ac enillwyd marciau cyfyngedig yn seiliedig ar 
ddealltwriaeth gyffredinol o ddeddfwriaeth yn hytrach na dealltwriaeth benodol 
o'r Ddeddf Anghenion Dysgu Ychwanegol a’r Tribiwnlys Addysg (Cymru) 
2018. Ychydig iawn o ymgeiswyr enillodd farciau am y cwestiwn hwn gan fod 
yr ymatebion yn sylfaenol ac yn brin o wybodaeth. Deallodd rhai ymgeiswyr y 
geiriad 'Anghenion Dysgu Ychwanegol' a gallent fyfyrio ar yr hyn roeddent yn 
ei wybod am ADY a gwnaethant nodi sut gallai'r ddeddf hon gefnogi plant 
mewn ffordd deg a chyfartal, ac enillodd hyn rai marciau lle roedd trafodaeth 
glir i'w gweld. Roedd y cwestiwn hwn yn gyflwyniad i gwestiwn dilynol mwy 
heriol yn 8(b). 

(b) Aseswch beth yw budd (benefit) Cynllun Datblygu Unigol i blant sydd ag 
anghenion ychwanegol.  

 
Roedd y cwestiwn hwn yn syml ac yn gofyn i ymgeiswyr roi ymatebion 
penodol yn ymwneud â buddion Cynllun Datblygu Unigol i blant ac mae'n 
dilyn o Cw.8(a), a oedd yn cyflwyno gwerth a phwrpas y cynllun. Darparodd 
ymgeiswyr atebion amrywiol yn ymwneud ag asesiadau, gosod targedau, 
dulliau cadarnhaol o ddysgu a chefnogi a chynnwys rhieni/gofalwyr fel 
partneriaid wrth gynllunio ar gyfer plant. Roedd yr ymatebion a ddarparwyd yn 
ddamcaniaethol ac ychydig o dystiolaeth oedd o enghreifftiau o brofiadau 
ymarferol. 

 
Cw.9 Mae lleihau risg ac asesu risg a budd yn hanfodol i roi’r cyfleoedd gorau i blant 

i hybu dull cytbwys wrth gynllunio gweithgareddau chwarae i blant.  
 

Gwahaniaethwch rhwng lleihau risg ac asesu ‘risg a budd’ ar gyfer 
gweithgaredd chwarae awyr agored sy’n defnyddio siglen goeden mewn coetir 
(woodland tree swing).  
 
Dyfarnwyd amrediad da o farciau i ymgeiswyr a oedd yn braf. Cawsant eu cyflwyno â 
chwestiwn dwy agwedd, a oedd yn gofyn iddynt lunio barn a gwahaniaethu rhwng 
dau bwynt i'w trafod. Nid oedd rhai ymgeiswyr yn gyfarwydd â'r ferf orchmynnol hon 
a dim ond un rhan y gwnaethant ei hateb, felly nid oeddent yn dangos y wybodaeth 
a'r ddealltwriaeth angenrheidiol. Roedd mwyafrif helaeth yr ymatebion yn ystyried 
risgiau'r goeden a'r ardaloedd o amgylch y goeden; sicrhau bod rhywun yn clirio a 
gwirio i osgoi niwed ac i leihau risg. Roedd rhai ymatebion a enillodd y marciau uchaf 
hefyd yn trafod 'risg a budd' y gweithgaredd hwn i blant, gan ddangos buddion 
rhyddid, chwarae yn yr awyr agored a datblygu eu hyder. Yn gyffredinol, roedd 
ymatebion yn dda, a dangosodd yr ymgeiswyr ddealltwriaeth dda o un maes yn unig. 
Ar y cyfan, roedd diffyg amlwg mewn cydbwysedd rhwng lleihau'r risgiau a buddion 
chwarae a dysgu. 
 

Cw.10 Datblygodd Bronfenbrenner y ddamcaniaeth pum system ecolegol er mwyn 
esbonio sut mae pob agwedd ar fywyd plentyn, ac amgylchedd y plentyn yn 
effeithio ar sut mae’r plentyn yn datblygu. Mae un o’r pum system yn cynnwys 
y microsystem sy’n ymwneud ag amgylchedd uniongyrchol y plentyn.  

 
Trafodwch bwysigrwydd microsystem Bronfenbrenner o ran datblygu 
perthnasoedd sylfaenol (fundamental relationships) rhwng teulu’r plentyn a’r 
ysgol i gefnogi datblygiad plentyn.  
 
Roedd rhai ymgeiswyr yn cynnig ymateb clir o ran microsystem Bronfenbrenner ac 
yn ei chysylltu yn gadarnhaol ag amgylchedd y plentyn, gan ganolbwyntio gyda 
gwybodaeth am bwysigrwydd meithrin perthnasoedd cadarnhaol rhwng yr ysgol a'r 
cartref. Roedd ymatebion yn dangos yr effaith ar ddatblygiad cymdeithasol ac 
emosiynol, gan gynnwys perthnasoedd personol yn nodweddiadol ag aelodau'r teulu, 
cyd-ddisgyblion, athrawon a gofalwyr. Roedd rhai ymgeiswyr yn gallu cysylltu â'r 
perthnasoedd arwyddocaol ym mywyd plentyn a sut maent yn ffurfio'r ffordd mae'n 
gweld y byd. Y rhai hynny a ymatebodd â thrafodaeth glir a enillodd y marciau uchaf.  

Cw.11 Mae Safon 11 y Safonau Gofynnol Cenedlaethol ar gyfer Gofal Plant a 
Reoleiddir i blant hyd at 12 oed yn sicrhau bod plant yn cael eu diogelu gan 
bolisi a gweithdrefnau’r lleoliad o ran meddyginiaeth.  

 
Esboniwch gyfrifoldebau’r lleoliad i sicrhau bod plant yn derbyn y 
feddyginiaeth sydd ei hangen arnyn nhw mewn modd diogel.  
 
Cyflwynwyd y cwestiwn hwn fel esboniad i alluogi'r dysgwyr i nodi ac esbonio eu 
dealltwriaeth o'r cyfrifoldebau a'r gweithdrefnau y mae eu hangen wrth weinyddu 
meddyginiaeth i blant. Mae'r cwestiwn yn nodi'n glir y dylid dilyn polisi a 
gweithdrefnau'r lleoliad mewn perthynas â diogelu plant mewn lleoliad. Defnyddiodd 
llawer o ymgeiswyr ysbytai fel enghreifftiau a'r hyn y byddai cleifion yn ei ddisgwyl. 
Yn yr achos hwn, ni ddyfarnwyd marciau. Dyfarnwyd marciau am amrywiaeth o 
ymatebion. Esboniodd rhai ymgeiswyr bwysigrwydd bod â chytundeb ysgrifenedig 
gan y rhiant ac amseroedd gweinyddu priodol. Dyfarnwyd marciau yn y band uchaf 
lle roedd gwybodaeth a dealltwriaeth o gyfrifoldebau'r staff yn y lleoliad yn glir.  

